
Udara

Zein urrun geratu den ikasturte ha-
siera. Lagun berriak, behar bada
ikastetxe berria, estreinatu zeni-

tuen. Hasieran hain gustura hartzen di-
ren liburu berriak zama eta kolore txa-
rra hartu dute. Goizero, zortziak jotzera-
ko autobusa hartu duzu eta, begietako
makarrak kentzeko astirik gabe, irakas-
learen hitzek esnatu zaituzte.

Goizero autoa hartu eta etxeko habia
bero-bero utzita lanera joan zara, etxe-
koen ogiaren bila, zuri duintasuna
eman eta izerdia askatuz, pixkanaka za-
hartzen ikusi zaituen lanera.

Nik ere goizero lur azpiko herensugea
hartzen dut. Jendea piloka sartzen da
eta, estu-estu, elkarri begiratu gabe me-
tro bidaia ero hori goizero egiten dut.
Aurpegi ezezagunen artean, Madril-
go jende arrotza hurbilagokoa egiten
zait bakoitzak bere ametsak eta ahalegi-
nak esku artean dituela pentsatzen du-
danean.

Eta, bat-batean, udara usaintzen hasi

gara. Eguna ustekabean luzatu da eta
gauaren izara iluna oso berandu iristen
da begietako pertsianak ixten hasi arte.

Ongi irabazitako atsedena hartzeko
garaia iritsi da. Nahi duguna eta ahal
duguna egiteko garaia. Gehiago lo egin,
lagunekin ibili, ordulariaren menpeko-
tasunetik askatu eta kaleetan zehar ibi-
li. Horixe da amesten duguna: aske ibili,
gu geure aisialdiaren jabe eta kudea-
tzaile, inoren kontrolik gabe. Ez da txa-
rra… Baina…

Zerbait gehiago egin dezaket. Besteei
nire denbora eskaini, zintzilik ditu-
dan hariak lotu, bukatu gabeko liburu

hura eskutan hartu, urrun dagoen la-
gun horri eskutitz bat idatzi, bazterrean
utzi nuen puzzle hura berriro hasi, nire-
tzat denbora hartu, ohera sartu eta, es-
naturik, amets egin. Bakarrik bizi den
agureari asteko erosketak egin, herria-
ren alde zerbait egin. Neurekoitasuna
gainditu eta besteen alde… Zerbait
egin.

Izanez bai gara, baina ekintzarik gabe
ni hitzetan geratzen naiz eta bestea…
Bakarrik. Horregatik udarak besteari
begiratzen dio, eginez izateko eta izatea
ekintzetan aberasteko.

Udara beste aurpegi batez begira-
tu beharko nuke. Niretzat bakarrik izan
ez dadin. Horrela izango da udara abe-
ratsa: zu aberastuz ni ere aberasten nai-
zelako.

Biodibertsitatea: oraindik bada zer basbestu

Behin baino gehiagotan azpima-
rratu nahi izan dugu biodibertsi-
tatearen garrantzia; ez bakarrik

gure ondarea delako, baizik eta, batez
ere, gu ere aniztasun biologiko horren
zati garelako. Gizakia kate trofikoetan
dago; hau da, bere biziraupenerako
beste espezie batzuren premia du. Hor-
taz, gure ardura osoa espezieen kon-
tserbazioa da.

Zoritxarrez, mundu mailan aniztasu-
na galtzen ari da eta arrazoi nagusiak
habitata suntsitzea eta kanpoko espe-
zieak sartzea dira. Donostian adibide
ugari jarri litezke eta, tamalez, duela gu-
txi Aranzadi Zientzia Elkarteak egin
zuen hiriko biodibertsitatearen diagno-
siak agerian utzi zuen hiriaren egoera
kezkagarria. Basoak desagertu dira eta
zuhaizti bakanak geratzen direla. Ho-

rien azalera %85 murriztu da eta baso-
txoak (hariztiak eta baso mistoak nagu-
siki) isolaturiko 206 orban luzetan ba-
naturik daude. Padurak erabat desa-
gertu dira eta ibaia kanal bihurtu dugu
zati handi batean. Izan ere, hiria etenga-
be ari da hazten, zeukan gerriko berdea
irentsiz.Duela 20 urteko aireko argazkia
eta gaur egungoa alderatzea besterik
ez dago horretaz ohartzeko.

Hala ere, badira oraindik txoko ede-
rrak paisaia eta biodibertsitate aldetik.
Hoberen kontserbaturiko eremuak dira
eta babesa behar dute, bertan interes
handiko flora eta fauna aurki baitaiteke.
Gure ibaiertzak, paduratxoak eta oro
har uretako landaredia, itsas-labarrak
eta bertoko basoak aipa daitezke,beste-
ak beste. Biodibertsitatearekiko kon-
promisoa aintzat hartuz gero, Ulia, Men-

dizorrotz, Atxulondo-Abalotz eta Urda-
buru-Añarbe, esaterako, zorrozki ba-
bestu beharko lirateke.

Ez da, ordea, horrekin dena konpon-
tzen. Naturguneen arteko komunikabi-
deak, korridore berdeak, bermatu be-
har dira. Baina nola gaindituko dugu
hesi efektua ditugun eta oraindik au-
rreikusten diren azpiegitura erraldoi
horiekin guztiekin? Erakunde publiko-
ak kontraesanez kontraesan doaz eta
agintariek hipokresia eta zinismoaren
arteko jarrera erakusten dute. Teorian
espezieak eta beren habitata babesten
dituzte, praktikan suntsituz edota sun-
tsiketak baimenduz. Hor ditugu, beste-
ak beste, trafiko arazoak konponduko ez
dituzten eta (nahiz eta berdez pintatu)
batere jasangarriak ez diren Autopista-
ren hirugarren bidea, Donostiako biga-

rren saihesbidea, Urumeako autobia,
Abiadura Handiko Trena...

Gizarte aurreratua omen gara, baina
ondoan daukagun altxorra ez dugu eza-
gutzen. Gezurra dirudien arren, Donos-
tian dauden espezie guztien zerrenda
zehatzik ez dago eta are gutxiago haien
egoera zein den dakienik.

Badago biodibertsitatea emendatu
nahi duenik ere eta etxean dituen la-
guntxoak askatzeari ekiten dio, bertoko
espezieei kalte ikaragarria egiten diela
jakin gabe. Besteak beste, ibai-karra-
marro amerikarrak, Floridako dorto-
kak, arrain gorriak eta katuak, topatu
ditugu galtzeko arriskuan dagoen Igel-
doko igeltxoaren habitatean.

Aniztasuna kontserbatzea denon
esku dago, baina Administrazioaren
konpromisoa behar da. Hiru «B»-ak
aplikatzea, besterik ez dugu eskatzen:
geratzen zaizkigun naturguneak zinez
Babestea, kontzientziazioa Bultzatzea
eta proiektu txikitzaileak Baztertzea.

Ingurumenaren Mundu Eguna

G ipuzkoako Ahaldun Nagusiak
gehiengo bikaina du, eta alderdi
sendo eta beteranoaren ordezka-

ri da. Gipuzkoa hornitua eta modernoa
nahi dituela aipatzen du; eta aurrerape-
na eta ongizatea Abiadura Handiko Tre-
narekin, Pasaiako kanpoko superpor-
tuarekin, erraustegiekin, zentral termi-
koekin eta abarrekin lotzen ditu.

Erlijiotzat hartutako aurrerapenaren
liturgian, popularrek, sozialistek eta na-
zionalistek «hazi eta ugaldu» esaldiare-
kin bat egiten dute. Horren arabera,
Jainkoak gizakien gozamenerako egiten
du mundua, eta iraunkortasuna da sa-
kramenturik osatuenetakoa. Hala ere,
baten batek huts egin duela dirudi. Eta
beste bost bat planeta gehiago beharko
ditugu, sinesmen hau mantentzeko.

Gaur, aurrerapenaren erlijio berria-
ren beste auto sakramental bat ospa-
tzen da: Ingurumenaren Mundu Eguna.
‘Mundu’ guztiak ateratzen ditu argaz-
kiak biosferaren erreserbarik hurbile-
nean. Aldi berean, iraunkortasunak
iraunkor bihurtzen du zentral termiko-
ek, erraustegiek, kanpoko superpor-
tuak eta abiadura handiko trenak eka-
rriko diguten beharrezko ongizatea.

Dena dela, datuetara hurbiltzean, bi-
luztasunez agertzen da errealitatea. Al-
ferrik da Santa Iraunkortasunari eta
San Aurrerapenari abiadura handia be-
deinkatzeko laguntza eskatzea, Alema-
niak eta beste herrialde batzuek siste-
ma ez-eraginkor eta garestiegi hori gai-
tzetsi dutenean. San Zubiaren eta Sor
Asfaltoren kulturaren ondorioz, Gipuz-

koan auto-ilarak, istripuak eta aldizka-
ko zirkulazio-anabasa dira nagusi.

Zorionez, eragile askok kontuan har-
tzen dituzten balioespen metodoak egi
bihurtu dira. Pasaia biziberritzeko Po-
zueta txostena adibide argia da. Era
guztietako azterketa sistemak erabil-
tzen ditu, berme osoz alderatuta. Ondo-
rioak ere argiak dira:superportua irten-
bide txarrena da ingurumenari, gizarte-
ari eta ekonomiari begira. Pasaia
Gipuzkoako erakarpen gunea izateko,
barruko kaiak berreskuratzea, suspe-
rraldi ekonomikoa eta hiria biziberritze-
ko prozesua egitea da egokiena, ondare
naturala errespetatzen dutelako. Eta
onarpen handia dute gizartean.

Zalantzarik ez: legezkoa da ‘moderno-
tasunaren’ aroko Gipuzkoa zoriontsua-

ren irudi plastifikatura jotzea, errespe-
tagarria da azpiegiturak etengabe ireki-
tzea San Inazio martxapean. Baina gure
ustez, ezkerraren ustez, beste Gipuzkoa
bat posible da: gure lurra kudeatzeko
biologiaren eta holismoaren bidetik
abiatu behar dugu. Ildo berean, inguru-
menari buruzko erabakietan kontsulta
prozesuak ireki behar dira: errausketa
bai edo ez erabaki ahal izatea, hortxe
dago Gipuzkoa modernoaren ezaugarri
bat eta ez gainontzeko doktrina zaharki-
tuetan.

Ez dago Gipuzkoa aurrerakoi eta mo-
dernorik gehiengoaren adostasuna bi-
latu gabe. Are gutxiago osasuna, klima
eta natur altxorra arriskuan dagoene-
an. Gehiengo politiko bikaina izanda
ere, Foru Aldundiak egundoko beldurra
die kontsultei, benetako Gipuzkoa ‘mo-
dernoari’ beldurra diolako. Apika, kon-
tsulta egin eta Frantziakoa bezain eran-
tzun ‘modernoa’ izango zuen.


